
КОМИ РЕСПУБЛИКАСА МЕДВЫЛЫС ЁРД
Коми Республикаса прокурорӧс медводдза вежысьлӧн шыӧдчӧм серти, мый федеральнӧй оланпастэчаслы паныд сулалӧны: «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктув, 3-46/2012 №-а  гражданскӧй делӧ кузя Коми Республикаса Медвылыс Ёрдлӧн кывкӧртӧд 
 КЫВКÖРТÖД 

2012 вося ӧшым тӧлысь 25 лун                                                           Сыктывкар

Коми Республикаса Медвылыс ёрд, кытчö пырис нуӧдысь В. Л. Головков,

 секретар Е. В. Старцева дырйи,

ёрдын восьса заседание вылын видлалiс гражданскӧй делӧ Коми Республикаса прокурорӧс медводдза вежысьлӧн шыӧдчӧм серти, мый федеральнӧй оланпастэчаслы паныд сулалӧны: «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктув «уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи» кывъясын, Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар нога посёлокъясын, социальнӧй отсӧг сетан пӧрадокӧн веськӧдлӧмкӧд йитӧдын; «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пункт «олан жыр площадьлӧн урчитӧм социальнӧй норма серти» кывъясын,

П А С Й И С:

Коми Республикаса прокурорӧс медводдза вежысь шыӧдчис Коми Республикаса Медвылыс ёрдӧ шыӧдчӧмӧн 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктув, 18 статьяса 1 (1) юкӧнлӧн 2 пункт федеральнӧй оланпастэчаслы паныд сувтанаӧн шуӧм йылысь 2012.05.02 лунся 26-РЗ №-а Коми Республикаса Оланпаслӧн редакцияын «уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи» кывъясын, «олан жыр площадьлӧн урчитӧм социальнӧй норма серти» кывъясын. Прокурорлӧн шыӧдчӧм подулавсьӧ сыӧн, мый «Велӧдчӧм йылысь» 1992.07.10 лунся 3266-I №-а Россия Федерацияса Оланпаслӧн 55 статьяса 5 пунктлӧн положениеясӧн вынсьӧдӧма велӧдан учреждениеясса педагогъяслысь мынтысьтӧг шоныд да биа олан площадь вылӧ инӧд. Кыдзи пасйӧма шыӧдчӧмын, федеральнӧй оланпаслӧн вайӧдӧм положениеясыс оз урчитны кутшӧмкӧ дзескӧдӧмъяс, сы лыдын олан площадьлӧн норматив ыджда серти. Эз вайӧд педагогъяслӧн индӧм инӧд воштӧмӧ «Велӧдчӧм йылысь» Россия Федерацияса Оланпаслӧн 52.2 да 55 статьяясӧ вежсьӧмъяс пыртӧм йылысь» 2010.12.29 лунся 439-ФЗ №-а Федеральнӧй оланпасӧн збыльмӧдӧм выль редакцияын  «Велӧдчӧм йылысь» Оланпаслӧн 55 статьяса 5 пунктлӧн 3 абзацын норма висьталӧмыс, мый серти педагогъяслӧн, кодъяс олӧны да уджалӧны сиктын, рабочӧй посёлокъясын (кар кодь посёлокъясын), эм инӧд олан жыр серти, шоныдӧн да биӧн могмӧдӧм серти рӧскодысь босьтны компенсация. 2010.12.29 лунся 439-ФЗ №-а Федеральнӧй оланпаслӧн 3 статья серти Россия Федерацияса нормативнӧй инӧда актъяс, Россия Федерацияса субъектъяслӧн нормативнӧй инӧда актъяс, кутшӧмъясӧс примитӧма «Велӧдчӧм йылысь» Россия Федерацияса Оланпаслӧн 55 статьяса 5 пунктлӧн 3 абзац збыльмӧдӧм могысь, оз вермыны чинтыны социальнӧй отсӧг мындасӧ, мый сетсьӧ лӧсялана педагогъяслы индӧм Федеральнӧй оланпас вынсялан лун кежлӧ. Федеральнӧй оланпастэчаслӧн висьталан положениеясысь петӧ, мый Россия Федерацияса субъектъяслӧн канму власьт органъяслӧн эм инӧд примитны сэтшӧм нормативнӧй инӧда актъяс, мыйяс урчитӧны велӧдан учреждениеясын уджалысь педагогъяслы социальнӧй отсӧг сетӧмкӧд йитчӧм рӧскод вештан мында, условиеяс да пӧрадок, та дырйи налӧн абуӧсь торъя уджмогъяс федеральнӧй оланпастэчасӧн урчитӧм социальнӧй гарантияяслысь тшупӧдсӧ чинтӧм серти. Индӧм случайын «Коми Республикаын олысьяслы отсӧг сетӧм йылысь» 2004.11.12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктувлӧн, 18 статьяса 1 (1) юкӧнлӧн 2 пунктлӧн нормаяс 2012.05.02 лунся 26-РЗ №-а Коми Республикаса Оланпаслӧн редакцияын сувтӧны паныд «Велӧдчӧм йылысь» Оланпаслӧн 55 статьяса 5 пунктлӧн 3 абзацын положениеяслы да увтыртӧны сиктын олысь педагогъяслысь социальнӧй инӧдъяссӧ, сы вӧсна мый педагогъяслы сьӧм компенсация артавсьӧ олан жыр площадьлӧн социальнӧй норма серти. Та кындзи, 55-РЗ №-а КР Оланпаслӧн 2 статьяса 1 юкӧнлӧн 1 пунктса «а» пунктувлӧн нормаяс сувтӧны паныд РФ ОК-лӧн 154 статьялӧн положениеяслы, сы вӧсна мый педагогъяслы социальнӧй отсӧг мераяслӧн мындаысь подулавтӧг чинтӧма уна патераа керкаӧн веськӧдлӧм кузя услугаяс да уджъяс вылӧ (олан жыръяс кӧртымӧ босьтысьяслы да кутысьяслы), уна патераа керкаын ӧтувъя эмбур капитальнӧя дзоньталӧм вылӧ (олан жыр кутысьяслы) рӧскодысь компенсация.

Ёрдын видлалӧм дырйи Коми Республикаса прокурорлы отсасьысь Я. В. Чершкуте сетіс Коми Республикаса прокурорӧс медводдза вежысьлысь гижӧда ходатайство юӧртӧм корӧмъяс вежӧм йылысь. РФ ГПК-лӧн 39 статья серти ёрд видлаліс делӧсӧ индӧм вежсьӧмъяс тӧд вылӧ босьтӧмӧн татшӧм корӧмъяс серти:

- шуны федеральнӧй оланпастэчаслы паныд сувтанаӧн да ёрдлӧн решение вынсялан лунсянь вынтӧмӧн «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пункт «олан жыр площадьлӧн урчитӧм социальнӧй норма серти» кывъясын;

- шуны федеральнӧй оланпастэчаслы паныд сувтанаӧн да ёрдлӧн решение вынсялан лунсянь вынтӧмӧн «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктув «уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи» кывъясын, Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар нога посёлокъясын, социальнӧй отсӧг сетан пӧрадок веськӧдлӧмкӧд йитӧдын.

Коми Республикаса Юралысьӧс петкӧдлысьяс И. М. Нихельман, Л. В. Четверикова да М. Ю. Бровкина прокурорӧн юӧртӧм корӧмъяссӧ эз признайтны, та дырйи ыстысисны гижӧда паныд кывйын юӧртӧм подувъяс вылӧ.

Коми Республикаса Каналан Сӧветӧс петкӧдлысь А. В. Туркова прокурорӧн юӧртӧм корӧмъяссӧ эз признайтны, та дырйи ыстысисны паныд гижӧда кывйын юӧртӧм подувъяс вылӧ.
Делӧын участвуйтысь йӧзлысь гӧгӧрвоӧдӧмъяссӧ кывзöм бöрын, делӧ серти материалъяс видлалöм бöрын ёрд воис кывкӧртӧдӧ сы йылысь, мый прокурорӧн юӧртӧм корӧмъяссӧ колӧ могмӧдны татшӧм подувъяс серти.

Кыдзи пасйӧма прокурорлӧн шыӧдчӧмын, вензян инӧда нормаяс федеральнӧй оланпастэчаслы паныд сувтанаясӧн шуӧм вылӧ подувъясӧс лоӧ шыӧдчысьлӧн юӧртӧм, мый индӧм нормаяс оз лӧсявны «Велӧдчӧм йылысь» 1992.07.10 лунся 3266-I №-а Россия Федерацияса Оланпаслӧн 55 статьяса 5 пунктлӧн 3 абзацын положениеяслы, мыйяс серти педагогъяслӧн, кодъяс олӧны да уджалӧны сиктын, рабочӧй посёлокъясын (кар кодь посёлокъясын), эм инӧд олан жыр серти, шоныдӧн да биӧн могмӧдӧм серти рӧскодысь компенсация босьтӧм вылӧ.

Прокурорлӧн индӧм подувъяссӧ колӧ пыдди пуктыны.

Россия Федерация, РФ Оланподувлӧн 7 статья серти, лоӧ социальнӧй канмуӧн, кодлысь политикасӧ веськӧдӧма мортлысь лӧсьыд олӧм да мытшӧдтӧг сӧвмӧм могмӧдан условиеяс артмӧдӧм вылӧ.

Россия Федерация Оланподувлӧн 72 статьяса 1 юкӧнлӧн «е», «ж» пунктъяс серти велӧдчӧм серти ӧтувъя юалӧмъяс, гражданаӧс социальнӧя дорйӧм, сы лыдын социальнӧй отсӧг, пырӧны Россия Федерацияӧн да Россия Федерацияса субъектъясӧн ӧтвылысь веськӧдлӧмӧ. Россия Федерацияӧн да Россия Федерацияса субъектъясӧн ӧтвылысь веськӧдланторъяс серти йӧзӧдсьӧны федеральнӧй оланпасъяс да накӧд йитӧдын примитан оланпасъяс да Россия Федерацияса субъектъяслӧн мукӧд нормативнӧй инӧда акт. Оланпасъяс да Россия Федерацияса субъектъяслӧн мукӧд нормативнӧй инӧда акт оз вермыны сувтны паныд федеральнӧй оланпасъяслы. Федеральнӧй оланпас да Россия Федерацияын йӧзӧдӧм мукӧд акт костын паныд сувтӧм дырйи вынаӧн лоӧ федеральнӧй оланпас (РФ Оланподувлӧн 76 статьяса 2 да 5 юкӧнъяс).

«Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктувлысь, 18 статьяса 1 (1) юкӧнлӧн 2 пунктлысь сюрӧссӧ оланподувлӧн вайӧдӧм принцип серти видлалӧм эскӧдӧ индӧм нормаяслысь федеральнӧй оланпастэчаслы лӧсявтӧмсӧ, мый веськӧдлӧ сиктын, рабочӧй посёлокъясын (кар кодь посёлокъясын) олысь да уджалысь педагогъяслы социальнӧй отсӧг сетӧм кузя юалӧмъясӧн.

Сідз, «Велӧдчӧм йылысь» 1992.07.10 лунся 3266-I №-а Россия Федерацияса Оланпаслӧн 55 статьяса 5 пунктлӧн 3 абзацлӧн уджалысь редакция серти, педагогъяслӧн, кодъяс олӧны да уджалӧны сиктын, рабочӧй посёлокъясын (кар кодь посёлокъясын), эм инӧд олан жыр серти, шоныдӧн да биӧн могмӧдӧм серти рӧскодысь компенсация босьтӧм вылӧ.

Индӧм оланпаслӧн 2011 вося тӧвшӧр тӧлысь 11 лунӧдз водзджык уджалысь редакцияын вӧлі урчитӧма велӧдан учреждениеясса педагогъяслысь инӧд мынтысьтӧг шоныд да биа олан площадь вылӧ сиктын, рабочӧй посёлокъясын (кар кодь посёлокъясын).

Кыдзи тыдовтчӧ оланпаслысь сетӧм нормаяс видлалӧмысь, педагогъяслы урчитӧм социальнӧй отсӧг мындаыс эз вежсьы, а вежсис сӧмын индӧм кокньӧдсӧ сетанног, натуральнӧйысь компенсацияа вылӧ.

Такӧд ӧттшӧтш социальнӧй гарантияяс сетанног вежсьӧмлы оз позь вайӧдны индӧм гарантияяс дугӧдӧмӧ либӧ найӧс етан тшупӧдсӧ тӧдчымӧн лэдзӧмӧ. Татшӧм нырвизь подулавсьӧ Россия Федерацияса Оланподув Ёрдлӧн инӧда видзӧдлас вылын, кутшӧм петкӧдчӧ «Новосибирск обласьт мутасын сиктын да кар кодь посёлокъясын олысь да уджалысь граждана торъя категорияяслы оланінысь да коммунальнӧй услугаяслысь мынтысьӧм серти социальнӧй отсӧг мераяс йылысь» Новосибирск обласьтса Оланпаслӧн 1 статьяса 3 юкӧнӧн да 2 статьяса 2 юкӧнлӧн 2 пунктӧн Валентина Максимовна Капустина, Валентина Ивановна Своровская да мукӧд гражданалӧн оланподув серти налысь инӧдъяссӧ торкӧм вылӧ норасьӧм кузя» 2009.04.02 лунся 553-О-П №-а РФ Оланподув Ёрдлӧн Кывкӧртӧдын.

Такӧд йитӧдын тыдовтчӧ, мый оланінысь мынтысьӧм серти рӧскод вештӧм педагогъяслы гарантируйтан нормасӧ веськыда гӧгӧрвоӧдӧмысь петӧ индӧм рӧскодлысь оз юкӧн, а тырвыйӧ вештӧм. Тайӧ, ас кадӧ, дзоньнас лӧсялӧ оланпас пыртысьӧн медводз урчитӧм да сьӧрсьӧн-бӧрсьӧм видзӧм нырвизькӧд педагогъясӧс мынтысьтӧг сетан оланінӧн могмӧдӧм серти.

Сідз, медводз индӧм кокньӧдсӧ вӧлі вынсьӧдӧма «Сиктын да рабочӧй посёлокъясын квалифицируйтӧм уджалысьяслы кокньӧдъяс йылысь» РСФСР ВЦИК, СНК 1930.06.10 лунся Шуӧмӧн, мый урчитіс сиктын да рабочӧй посёлокъясын велӧдан юкӧнын уджалысьяслысь инӧд мынтысьтӧг шоныд да биа патераясӧн веськыда могмӧдӧм вылӧ.

Тайӧ кокньӧдсӧ вӧлі вынсьӧдӧма тшӧтш и ССР Союзса оланпастэчас тшупӧдын. Сідз, ӧнія кадӧ уджалысь «Ичӧт да сизим класса школаясын велӧдысьяслы кокньӧдъяс да позянлунъяс йылысь» Министръяс Сӧветлӧн 1948.02.10 лунся шуӧмлӧн положениеясӧн урчитӧма сиктын ичӧт да сизим класса школаясын велӧдысьяслысь, директоръяслысь (веськӧдлысьяслы), да велӧдчан юкӧнӧн веськӧдлысьяслысь да накӧд ӧтлаын олысь налӧн семьяӧ пырысьяслысь инӧд.

Педагогъяслы индӧм социальнӧй отсӧг мера бӧръя нормативнӧй вынсьӧдӧмӧн лоӧны «Велӧдчӧм йылысь» РФ Оланпаслӧн положениеяс.

Вылынджык юӧртӧмторйысь артмӧ кывкӧртӧд, мый, кыдзи водзынджык, сідзи и ӧнія кадӧ федеральнӧй оланпастэчас гарантируйтӧ педагогъяслы, кодъяс олӧны да уджалӧны сиктын да рабочӧй посёлокъясын (кар кодь посёлокъясын), олан жыръясысь мынтысьӧм серти рӧскодысь компенсация вылӧ инӧд. Та дырйи «Велӧдчӧм йылысь» РФ Оланпаслӧн 55 статьяса 5 пунктлӧн положениеяс тшӧктӧны Россия Федерацияса субъектъяслӧн оланпас пыртысь органъяслы урчитны да могмӧдны РФ субъектъяслӧн сьӧмкудъяс тшӧт весьтӧ велӧдан учреждениеясса педагогъяслы индӧм социальнӧй отсӧг мераяс збыльмӧдӧмсӧ. Такӧд ӧттшӧтш колӧ кутчысьны «Велӧдчӧм йылысь» Россия Федерацияса Оланпаслӧн 52.2 да 55 статьяясӧ вежсьӧмъяс пыртӧм йылысь» 2010.10.29 лунся 439-ФЗ №-а Федеральнӧй оланпасӧ, кутшӧмӧн лои урчитӧма, мый Россия Федерацияса нормативнӧй инӧда актъяс, Россия Федерацияса субъектъяслӧн нормативнӧй инӧда актъяс, кутшӧмъясӧс примитӧма «Велӧдчӧм йылысь» Россия Федерацияса 1992 во сора тӧлысь 10 лунся 3266-I №-а Оланпаслӧн 55 статьяса 5 пунктлӧн коймӧд абзац (тайӧ Федеральнӧй оланпас редакцияын) олӧмӧ пӧртӧм могысь, оз вермы чинтыны сиктын да рабочӧй посёлокъясын (кар кодь посёлокъясын) олысь да уджалысь педагогъяслы социальнӧй отсӧг мераяслысь мындасӧ, тайӧ Федеральнӧй оланпас вынсялан лун кежлӧ.

Татшӧм ногӧн, федеральнӧй оланпасӧн гарантируйтӧм социальнӧй отсӧг мераяс збыльмӧдӧм бӧрся видзӧдӧмсӧ РФ субъектъяслӧн оланпас пыртысь органъяс вылӧ пуктӧмӧн, федеральнӧй оланпас пыртысь урчитіс условие педагогъяслы урчитӧм социальнӧй отсӧг мераяслысь мындасӧ чинтыны позьтӧмлун 2010.10.29 лунся 439-ФЗ №-а Федеральнӧй оланпас вынсялан лун кежлӧ.

Та дырйи индӧм федеральнӧй оланпас вынсялан лун кежлӧ (2011.01.11 лун) педагогъяслы вӧлі гарантируйтӧма мынтысьтӧг олан жыр вылӧ инӧд, мый урчитіс олан жырйысь да коммунальнӧй услугаяслысь мынтысьӧмысь мездӧм кутшӧмкӧ дзескӧдӧмъястӧг.

Социальнӧй отсӧг мераяслысь мындасӧ видзӧм вылӧ индӧм нырвизьысь позьӧ вӧчны кывкӧртӧд, мый уджалысь инӧда педагогъяслы социальнӧй отсӧгӧн веськӧдлӧмыс сідзжӧ урчитӧ олан жырйысь мынтысьӧм серти рӧскодсӧ тырвыйӧ вештӧм, да федеральнӧй оланпастэчаслӧн пасйӧм корӧмъяс серти педагогъяслы социальнӧй отсӧг сетан мераяслӧн индӧм мындасӧ оз позь чинтыны Россия Федерация субъект тшупӧдын, кодлӧн компетенцияӧ пырӧны сӧмын педагогъяслы оланінысь да коммунальнӧй услугаясысь мынтысьӧмын кокньӧд серти сьӧма компенсация сетӧм вылӧ рӧскод вештан мында, условиеяс да пӧрадок урчитӧм кузя уджмогъяс.

Татшӧм условиеӧ тайӧ случайын Коми Республикаса Оланпаслӧн вензян нормаяс оз кутчысьны.

Сідз, «Коми Республикаын олысьяслы отсӧг сетӧм йылысь» 2004.11.12 лунся 55-РЗ №-а Коми Республикаса Оланпаслӧн (2012.05.02 лунся ред., 2012.05.23 лунся вежсьӧмъясӧн) 18 статьяса 1 юкӧнлӧн 1 (1) пунктса 1, 2 пунктувъяс серти Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар кодь посёлокъясын (водзӧ - педагогъяс), сетсьӧны татшӧм социальнӧй отсӧг мераяс:

1) педагогъяслы олан жырйӧн вӧдитчӧмысь 100 прӧчент мында мынтысьӧм (медалӧмысь мынтысьӧм);

2) педагогъяслы олан жыр видзӧмысь да дзоньталӧмысь 100 прӧчент мында мынтысьӧм олан жыр площадьлӧн урчитӧм социальнӧй норма серти.

Кыдзи тыдовтчӧ вайӧдӧм инӧда нормаясысь, олан жыр видзӧмысь да дзоньталӧмысь компенсация мында сетсьӧ оз тырвыйӧ, а дзескӧдсьӧ олан жыр площадьлӧн урчитӧм социальнӧй нормаӧн.

Индӧмторйыс вайӧдӧ сиктын олысь педагогъяслысь социальнӧй инӧдъяс чинтӧмӧ, сы вӧсна мый «Велӧдчӧм йылысь» Россия Федерацияса 1992 во сора тӧлысь 10 лунся 3266-I №-а Оланпаслӧн 55 статьяса 5 пунктлӧн 3 абзацлӧн положениеясысь петӧ, мый федеральнӧй оланпас пыртысь, кор урчитіс велӧдан учреждениеясса педагогъяслысь инӧд сиктын, рабочӧй посёлокъясын (кар кодь посёлокъясын) шоныд да биа олан площадьысь мынтысьӧм серти рӧскодысь компенсация вылӧ, эз кут тӧд вылын кутшӧм-либӧ дзескӧдӧмъяс оланінысь тырвыйӧ мынтысьӧм серти компенсация босьтӧм вылӧ инӧдын, сы лыдын и педагогӧн босьтан олан жыр площадьлӧн социальнӧй норма мындаӧн мынтысьӧмъяслысь арталӧмсӧ дзескӧдӧмӧн.

Татшӧм ногӧн, колӧ шуны, мый «Коми Республикаын олысьяслы отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктувлӧн нормаяс сувтӧны паныд федеральнӧй оланпастэчаслы, мыйкӧд йитӧдын найӧс колӧ шуны вынтӧмъясӧн.

«Коми Республикаын олысьяслы отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктувлысь положениеяссӧ федеральнӧй оланпастэчаслы лӧсялӧм серти видлалігӧн, ёрд подулавсьӧ татшӧмтор вылӧ.

Вензян положениеяссӧ оланпасын гижӧма тадзи:

«Коми Республикаын олысьяслы сетан отсӧг урчитӧ мераяс система олӧмӧ пӧртӧм, сы лыдын: 1) олан жырйысь да коммунальнӧй услугаясысь мынтысьӧм, сы лыдын: а) канму, муниципальнӧй оланін фондысь либӧ юридическӧй кывкутысьяслӧн эмбурӧ пырысь асшӧр оланін фондысь олан жырйӧн вӧдитчӧмысь мынтысьӧм (медалӧмысь мынтысьӧм), олан жыр видзӧмысь да дзоньталӧмысь мынтысьӧм (уна патераа керкаын ӧтувъя эмбур видзӧм да быдлунся дзоньтасьӧм, лифтъяс видзӧм да быдлунся дзоньтасьӧм, бытӧвӧй да мукӧд шыблас петкӧдӧм (уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи) (водзӧ – олан жырйысь мынтысьӧм)».

Индӧм Оланпаслӧн 2 статья кывйысь кывйӧ сюрӧсыс индӧ сы вылӧ, мый сыын тырвыйӧ лыддьӧдлӧма Коми Республикаын урчитӧм социальнӧй отсӧг мераяс системалӧн тэчаса юкӧдъясыс. Та дырйи статьяын лыддьӧдлӧм социальнӧй отсӧг мера сикасъясӧ пырӧны гӧгӧрвоӧдӧмъяс, мыйяс, ас кадӧ, восьтӧны социальнӧй отсӧг быд торъя мералысь йӧрышсӧ кутшӧм-либӧ торъя граждана категория дорӧ йитчытӧг. Мӧд кывйӧн кӧ, 2 статьяӧ пырӧны ӧтувъя положениеяс, мыйяс йитчӧны Коми Республикаса Оланпасын лыддьӧдлӧм став льготник категориялы.

Татшӧм случайын прокурор аслас корӧмын юӧртӧ, мый индӧм положениеяс кузя колӧ нуӧдны прӧверка педагогъяслы социальнӧй отсӧг сетан пӧрадокӧн веськӧдлӧмлы налӧн лӧсялӧм серти. Та дырйи прокурорлӧн шыӧдчӧмын вензяна туйын пасйӧма индӧм Оланпаслӧн 2 статьяса 1 юкӧнлӧн 1 пунктса «а» пунктувлӧн нормаяс, кутшӧмъясӧ пырӧ социальнӧй отсӧг мерасӧ гӧгӧрвоӧдӧм «олан жырйысь, сы лыдын:
 - олан жырйӧн вӧдитчӧмысь мынтысьӧм (медалӧмысь мынтысьӧм);

- олан жыр видзӧмысь да дзоньталӧмысь мынтысьӧм, мыйӧ, ас кадӧ, пырӧны татшӧм юкӧдъяс: уна патераа керкаын ӧтувъя эмбур видзӧм да быдлунся дзоньтасьӧм, лифтъяс видзӧм да быдлунся дзоньтасьӧм, бытӧвӧй да мукӧд шыблас петкӧдӧм.» Водзӧ, индӧм нормалысь тэчассӧ видлалӧмысь петӧ, мый олан жырйысь мынтысян тэчасысь киритсьӧ уна патераа керкаӧн веськӧдлӧм серти да уна патераа керкаын ӧтувъя эмбур капитальнӧя дзоньталӧм серти услугаясысь да уджъясысь мынтысьӧм.

Такӧд йитӧдын колӧ пасйыны, мый Коми Республикаса Оланпаслӧн 2 статьяын артмӧдӧм «олан жырйысь да коммунальнӧй услугаясысь мынтысьӧм» кывтэчассӧ индӧма социальнӧй отсӧг мераяслысь гарантируйтӧм мында урчитӧм могысь, ты дырйи индӧм нормалӧн редакцияӧ оз пырны кутшӧмкӧ торйӧдӧмъяс олан жырйысь мынтысян тэчасын олан жыръяс кутысьяс да медалысьяс серти, кодъяс веськалӧны тайӧ оланпаслӧн вын улӧ.

Кыдзи тыдовтчӧ вылынджык пасйӧмторъясысь, Коми Республикаса оланпас пыртысь, кор урчитіс Коми Республикаса Оланпаслӧн 18 статьяса 1 (1) юкӧнын 100 прӧчент мында компенсация олан жырйысь мынтысьӧм серти, Оланпаслӧн 2 статьяын киритіс олан жырйысь педагогӧн вештӧм вылӧ индӧм мынтысьӧм тэчасысь уна патераа керкаӧн веськӧдлӧм серти да уна патераа керкаын ӧтувъя эмбур капитальнӧя дзоньталӧм серти услугаясысь да уджъясысь мынтысьӧм серти рӧскодсӧ, мыйӧн збыльвылас киритіс индӧм рӧскодсӧ сиктса педагогъяслы мынтысьӧм вылӧ индӧм олан жырйысь мынтысьӧм серти компенсацияысь.

Сэтшӧм ногӧн, Коми Республикаса Оланпаслӧн ас костын йитчӧм 2 статьяса 1 юкӧнлӧн 1 пунктса «а» пунктув да 18 статьяса 1 (1) юкӧнлӧн 2 пункт видлалӧмысь петӧ, мый бӧръяяс оз лэдзны олан жырйысь мынтысьӧм серти рӧскодысь педагогъяслы компенсациясӧ, уна патераа керкаӧн веськӧдлӧм серти да уна патераа керкаын ӧтувъя эмбур капитальнӧя дзоньталӧм серти рӧскодсӧ компенсация мындаӧ пыртӧмӧн.

Татшӧм норма оз лӧсяв федеральнӧй оланпаслӧн положениеяслы.

Сідз, РФ оланін кодекслӧн 154 статьяса 1 да 2 юкӧнъяс серти, олан жырйысь да коммунальнӧй услугаясысь мынтысьӧмӧ социальнӧй кӧртым йылысь сёрнитчӧм серти либӧ канму либӧ муниципальнӧй оланін фондысь олан жыр кӧртымӧ босьтӧм йылысь сёрнитчӧм серти босьтан олан жыр кӧртымӧ босьтысьлы пырӧ: 1) олан жырйӧн вӧдитчӧмысь мынтысьӧм (медалӧмысь мынтысьӧм); 2) оланін видзӧмысь да дзоньталӧмысь мынтысьӧм, мый босьтӧ ас пытшкӧ уна патераа керкаӧн веськӧдлӧм серти, уна патераа керкаын ӧтувъя эмбур видзӧм серти, быдлунся да капитальнӧя дзоньталӧм серти услугаясысь да уджъясысь мынтысьӧм. Уна патераа керкаын ӧтувъя эмбур капитальнӧя дзоньталӧм нуӧдсьӧ оланін фонд кутысьлӧн тшӧт весьтӧ; 3) коммунальнӧй услугаясысь мынтысьӧм.

Уна патераа керкаын жыр кутысьлы олан жырйысь да коммунальнӧй услугаясысь мынтысьӧмӧ пырӧ: 1) оланін видзӧмысь да дзоньталӧмысь мынтысьӧм, мый босьтӧ ас пытшкӧ уна патераа керкаӧн веськӧдлӧм серти, уна патераа керкаын ӧтувъя эмбур видзӧм серти, мунан да капитальнӧя дзоньталӧм серти услугаясысь да уджъясысь мынтысьӧм; 2) коммунальнӧй услугаясысь мынтысьӧм.

Кыдзи тыдовтчӧ РФ оланін кодекслӧн вайӧдӧм положениеясысь, олан жырйысь мынтысян тэчасӧ мукӧд юкӧд лыдын сідзжӧ пырӧны татшӧмторъяс: уна патераа керкаӧн веськӧдлӧм серти, уна патераа керкаын ӧтувъя эмбур видзӧм серти услугаясысь да уджъясысь мынтысьӧм.

Сэтшӧм ногӧн, вайӧдӧм инӧда нормаяссӧ ӧтувъя гӧгӧрвоӧдӧмысь петӧ, мый олан жырйысь мынтысьӧм серти рӧскод тырвыйӧ вештӧм вылӧ педагогъяслӧн инӧдыс, мый урчитӧма да гарантируйтӧма федеральнӧй оланпастэчасӧн, оз кут кутшӧмкӧ дзескӧдӧмъяс сійӧс сетӧмын, сы лыдын и уна патераа керкаӧн веськӧдлӧм серти, уна патераа керкаын ӧтувъя эмбур видзӧм серти, капитальнӧя дзоньталӧм серти услугаясысь да уджъясысь мынтысьӧм вештан юкӧнын

Тайӧ случайын колӧ шуны, мый вензяна нормаясын лӧсялана дзескӧдӧмъяс индӧм бӧрын, Коми Республикаса оланпас пыртысь орган тӧдчымӧн чинтіс федеральнӧй оланпасӧн урчитӧм социальнӧй отсӧг мералысь мындасӧ, мый, ас кадӧ, эз могмӧд педагогъяслы олан жырйысь мынтысьӧм серти рӧскод тырвыйӧ вештӧмсӧ, мый вылӧ налӧн эм инӧд федеральнӧй оланпастэчас серти.

Кутны кӧ тӧд вылын, мый юӧртӧм корӧмлӧн да ёрдлӧн видлалӧмлӧн предметӧн вӧлі «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктувлӧн положениеяссӧ федеральнӧй оланпастэчаслы паныд сувтанаӧн шуӧм йылысь прокурорлӧн корӧм сӧмын торъя категориялы – педагогъяслы социальнӧй отсӧг сетан пӧрадокӧн веськӧдлӧмкӧд йитӧдын, ёрд лыддьӧ индӧм корӧмсӧ подулалӧмаӧн да индӧ, мый вылынджык вайӧдӧм нормаяссӧ корӧ шуны федеральнӧй оланпастэчаслы паныд сувтанаясӧн стӧча Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар нога посёлокъясын. Та дырйи юӧртӧм корӧмъяслӧн висьталантор да инӧда подувъяс серти ёрд оз донъяв вензяна нормаяссӧ федеральнӧй оланпастэчаслы налӧн лӧсялӧм серти индӧм Коми Республикаса Оланпаслӧн уджалӧм улӧ веськалӧм мукӧд категория гражданалы кокньӧдъяс сетан юкӧнын правоотношениеясӧн веськӧдлӧмкӧд йитӧдын.

Делӧ видлалӧм дырйи Коми Республикаса Юралысьӧс да Коми Республикаса Каналан Сӧветӧс петкӧдлысьясӧн юӧртӧм подувъяс донъялігӧн ёрд лыддьӧ найӧс подулавтӧмъясӧн татшӧм подувъяс серти.

Сідз, оз позь шуны подулалӧмаӧн да колӧ вештыны Коми Республикаса Юралысьӧс петкӧдлысьлысь подув, кодлӧн сюрӧс серти тайӧ делӧ кузя ёрдлы оз позь лӧсьӧдны кывкӧртӧдъяс, кутшӧмъяс вермӧны торъявны «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пунктлысь да кӧкъямысӧд абзацлысь оланподувлы лӧсялӧм прӧверитӧм кузя делӧ йылысь Коми Республикаса прокурорлӧн корӧм серти» Коми Республикаса Оланподув Ёрдлӧн 2012 во тӧвшӧр тӧлысь 25 лунся Шуӧмын тӧдчӧдӧм кывкӧртӧдъясысь.

«Россия Федерацияса ёрд система йылысь» 1996.12.31 лунся 1-ФКЗ №-а Федеральнӧй оланподувса вына оланпаслӧн 27 статьяса положениеяс серти да «Коми Республикаса Оланподув Ёрд йылысь» 1994.10.31 лунся 7-РЗ №-а Коми Республикаса Оланпаслӧн 3 статьялӧн положениеяс серти федеральнӧй оланпаслӧн положениеяслы республиканскӧй оланпастэчаслӧн лӧсялӧм серти прӧверка вылӧ торъя уджмогъясыс Коми Республикаса Оланподув ёрдлӧн абуӧсь, да, та понда, татшӧм прӧверкасӧ вылынджык индӧм делӧ видлалӧм дырйи эз нуӧд.

Таысь кындзи, гражданскӧй судопроизводстволӧн ӧтувъя заводитчӧм серти да РФ ГПК-лӧн 61 статьяса положениеяс серти кывкӧртӧдъяс, мыйясӧс юӧртӧма Коми Республикаса Оланподув ёрдлӧн индӧм шуӧмын, тайӧ делӧлы преюдицияӧн оз лоны. Таысь ӧтдор, Коми Республикаса Оланподувлӧн положениеяслы лӧсялӧм вылӧ республиканскӧй оланпаслысь нормаяс серти Коми Республикаса Оланподув ёрдӧн прӧверка нуӧдӧмыс оз падмӧд тайӧ делӧ пытшкын вензяна нормаяслысь федеральнӧй оланпаслы лӧсялӧм серти прӧверка ёрдӧн нуӧдӧмсӧ, а татшӧм прӧверка нуӧдны позьтӧмлун вылӧ ыстысьӧм сувтӧ пануд оланпаслӧн корӧмъяслы.

Петкӧдчӧ, мый видлалан инӧда юалӧмъяслӧн сюрӧсын торъялӧмъяс понда ёрд тайӧ случайын оз йитчы Коми Республикаса Оланподув ёрдлӧн инӧда видзӧдласкӧд. Тайӧ юалӧмын мӧд нырвизь эськӧ сувтіс паныд ёрдъяс костын компетенция юклан ӧтувъя правилӧяслы оланпасӧн урчитӧм судопроизводство сикасъяс тӧд вылын кутӧмӧн.

Ёрд сідзжӧ лыддьӧ подулавтӧмӧн Коми Республикаса Каналан Сӧветса Веськӧдлысьлӧн гижӧда вочакывйын юӧртӧм видзӧдлас, мый серти «Велӧдчӧм йылысь» РФ Оланпаслӧн положениеяссӧ оз позь орччӧдны РФ ОК-лӧн 154 статьяса нормаяскӧд. Татшӧм видзӧдлассӧ подулалӧма сыӧн, мый «Велӧдчӧм йылысь» РФ Оланпасын оз воссьы оланінысь мынтысьӧм вылӧ компенсация кывтэчас, мыйкӧд йитӧдын тайӧ оланпаслӧн нормаяс оз йитчыны РФ ОК-лӧн 154 статьяын урчитӧм оланінысь мынтысян тэчаскӧд. Такӧд ӧттшӧтш, колӧ пасйыны, мый «Велӧдчӧм йылысь» РФ Оланпасын вынсьӧдӧма социальнӧй отсӧглӧн торъя мера олан жырйысь мынтысьӧм вылӧ рӧскодысь компенсацияӧн. Та дырйи оланпас пыртысь индӧм нормаын оз восьт олан жырйысь мынтысьӧм вылӧ рӧскод кывтэчассӧ, сы вӧсна мый: ӧти-кӧ, тайӧ юалӧмыс оз пыр индӧм оланпаслӧн инӧда веськӧдланторйӧ; мӧд-кӧ, индӧм кывтэчасыс стӧча гӧгӧрвоӧдӧма федеральнӧй оланпасӧн да пырӧ РФ оланін кодексӧ (154 статья).

Петкӧдчӧ, мый олан жырйысь мынтысьӧмлӧн кывтэчаскӧд да тэчаскӧд йитчӧм юалӧмъясӧн федеральнӧй оланпасӧн урчитӧм инӧда веськӧдлӧм видлалан случайын сетӧ позянлун веськыда тӧдмавны оланпасӧн урчитӧм гарантияяслысь мындасӧ да оз лэдз гӧгӧрвоӧдны ас кӧсйӧм серти индӧм кывтэчассӧ оланпас пыртан да инӧдӧн вӧдитчан уджын.

Юӧртантор тӧд вылын кутӧмӧн, сідзжӧ оз позь лыддьыны вынаясӧн подувъяс, кутшӧмъяс вӧйпӧдӧны, мый федеральнӧй оланпастэчасӧн урчитӧма сӧмын олан жыр кӧртымӧ босьтӧм серти педагогъяслӧн рӧскодысь компенсация, сы вӧсна мый татшӧм видзӧдлас сувтӧ паныд вылынджык вайӧдӧм оланпаслӧн положениеяслы. Такӧд йитӧдын, сідзжӧ лоӧ подулавтӧмӧн сы вылӧ ыстысьӧм, мый 2 статьяын да 1 (1) юкӧнлӧн 2 пунктын лыддьӧдлӧм олан жырйысь мынтысьӧмлӧн мукӧд тэчаса юкӧд лоӧ социальнӧй отсӧглӧн содтана мераясӧн да найӧс сетӧмыс лоӧ РФ-са субъектлӧн инӧдӧн, а оз могӧн.

Кыдзи пасйӧма вылынджык, став лыддьӧдлӧм рӧскодыс, сы лыдын и компенсация мында арталӧмысь Коми Республикаса Оланпасӧн киритӧм, пырӧ федеральнӧй оланпасӧн урчитӧм гарантия йӧрышӧ, мыйкӧд йитӧдын найӧс сетӧмыс, ыштысь йӧзлӧн подувъяслы паныд, лоӧ Россия Федерацияса субъектлӧн канму власьт органъяслӧн оз инӧдӧн, а могӧн.

Та дырйи, «Велӧдчӧм йылысь» РФ Оланпаслӧн 55 статья кывйысь кывйӧ гӧгӧрвоӧдӧмысь петӧ, мый Россия Федерацияса субъектлӧн канму власьт органъяслӧн эм инӧд ас кежысь урчитны социальнӧй отсӧг мераяслысь сетанног, да тайӧ мог серти налӧн эмӧсь торъя уджмогъяс примитны нормативнӧй актъяс, кутшӧмъяс урчитӧны велӧдан учреждениеясса педагогъяслы социальнӧй отсӧг сетӧмкӧд йитчӧм рӧскод вештан мында, условиеяс да пӧрадок. Но татшӧм уджмогъясыс оз кыскыны ас бӧрся лӧсялана категория гражданалы социальнӧй гарантияяслысь тшупӧдсӧ, мый урчитӧма федеральнӧй оланпастэчасӧн, чинтӧм вылӧ Россия Федерацияса субъектъяслӧн инӧд артмӧм.

Либӧ колӧ шуны лӧсяланаӧн сэтшӧм нырвизь, кор федеральнӧй оланпасӧн урчитӧм ӧти и сійӧ жӧ гарантируйтӧм кокньӧдлӧн мындаыс дінмуса да муниципальнӧй велӧдан учреждениеясса педагогъяслы лоас тӧдчымӧн чинтӧма тайӧ кокньӧд мында дорысь, мый индӧма федеральнӧй велӧдан учреждениеясса педагогъяслы.

Но ёрд оз вермы лэдзны федеральнӧй оланпастэчас сэтшӧм ногӧн гӧгӧрвоӧдӧмсӧ, сы вӧсна мый стӧча петкӧдчӧ сійӧ обстоятельство, мый федеральнӧй оланпаслӧн видлалан положениеясын оланпас пыртысь урчитӧ велӧдан учреждениеясса став педагоглы социальнӧй отсӧг сетӧмын ӧткодь да ӧти нырвизь да оз инды гарантируйтӧм кокньӧдъяслӧн формаын да мындаын торъялӧмъяс федеральнӧй велӧдан учреждениеясса педагогъяслы да РФ субъектъясын велӧдан учреждениеясса, а сідзжӧ муниципальнӧй  велӧдан учреждениеясса педагогъяслы.

Татшӧм нырвизьыс тырвыйӧ лӧсялӧ оланпас водзын став гражданалӧн ӧткодьлунлы, мый урчитӧма  РФ Оланподувлӧн 19 статьяӧн.

Такӧд йитӧдын, колӧ пасйыны, мый “Велӧдчӧм йылысь” РФ Оланпаслӧн 55 статьяса нормаясын урчитӧм компенсация мынтысьӧмъяслысь пӧрадок, условиеяс да мында урчитӧм йылысь юалӧмъяс серти федеральнӧй да дінму оланпастэчаслысь компетенция торйӧдӧм йылысь положениеяс, кыдзи нин эз ӧтчыдысь пасйы РФ Оланподув Ёрд, инмӧны сӧмын федеральнӧй оланпасӧн урчитӧм кокньӧдъяс збыльмӧданног тӧдчӧдӧм серти уджмогъяс юклӧмӧ. Ас кадӧ, Россия Федерацияса торъя субъектӧн бӧрйӧм кокньӧдъяс збыльмӧданног оз вермы бӧртас пыдди вайӧдны Россия Федерацияса Оланпас тшупӧдын урчитӧм социальнӧй инӧдъяслысь мындасӧ чинтӧмӧ.

Та дырйи, тайӧ случайын вензяна инӧда нормаяс вынсьӧдӧмӧн  Коми Республикаса оланпас пыртысь органӧн урчитӧм кокньӧдъяс збыльмӧданног эз могмӧд федеральнӧй кокньӧдсӧ колана ногӧн збыльмӧдӧмсӧ, мый понда петкӧдчӧ индӧм инӧда нормаяслӧн федеральнӧй оланпастэчаслы лӧсявтӧмлун, кутшӧм веськӧдлӧ сиктын да кар кодь посёлокъясын олысь да уджалысь педагогъяслы социальнӧй отсӧг сетӧм  серти юалӧмъясӧн.

Ёрдлӧн вылынджык юӧртӧм кывкӧртӧдъяс тӧд вылын кутӧмӧн, мый вензяна нормаяс эз збыльмӧдны педагогъяслы олан жырйысь мынтысьӧм серти рӧскод тырвыйӧ вештӧмкӧд йитчӧм мог,  сідзжӧ петкӧдчӧ подулавтӧмӧн Коми Республикаса Юралысьӧс петкӧдлысьлӧн видзӧдлас сы йылысь, мый вензяна нормаяс примитӧм дырйи педагогъяслы водзынджык сетан социальнӧй отсӧг мындасӧ вӧлі видзӧма да вӧлі кутчысьӧма педагогъяслы сетан социальнӧй отсӧг мераяслысь мындасӧ чинтыны позянлун йылысь 2010.12.29 лунся 439-ФЗ №-а Федеральнӧй оланпаслӧн 3 статьялӧн положениеясӧ, индӧм Федеральнӧй Оланпас вынсялан лун кежлӧ.

Татшӧм обстоятельствояс дырйи ёрд вӧчӧ кывкӧртӧд Коми Республикаса прокурорӧс медводдза вежысьлӧн шыӧдчӧм подулалӧм йылысь. 

Коми Республикаса Оланпаслӧн вензяна положениеяс вылын дыр кад чӧж подуласьысь правоотношениеяслысь зумыдлун могмӧдӧм вылӧ ёрд лыддьӧ, мый найӧс колӧ шуны вынтӧмъясӧн ёрдлӧн решение оланпас серти вынсялан лунсянь.
 Вылынджык пасйӧмтор тӧд вылын кутӧмӧн колӧ шуны федеральнӧй оланпастэчаслы паныд сувтанаӧн да ёрдлӧн решение оланпас серти вынсялан лунсянь вынтӧмӧн «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пункт «олан жыр площадьлӧн урчитӧм социальнӧй норма серти» кывъясын да 2 статьяса 1 юкӧнлӧн 1 пунктса «а» пунктув «уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи» кывъясын, Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар нога посёлокъясын, социальнӧй отсӧг сетан пӧрадокӧн веськӧдлӧмкӧд йитӧдын.

Россия Федерацияса гражданскӧй процессуальнӧй кодекслӧн 253 ст.-лӧн, “Йӧзӧс юӧртан средствояс йылысь” Россия Федерацияса Оланпаслӧн 35 ст.-лӧн положениеяс серти ёрдӧн примитӧм решение йылысь юӧрсӧ сылӧн оланпас серти вынсялан лунсянь колӧ йӧзӧдны Коми Республикаса канму власьт органъяслӧн официальнӧй печатнӧй изданиеын  “Республика” газетын.

Юӧртӧмтор подув вылын да РФ ГПК-лӧн 194-199ст., 253 ст. серти ёрд
Ш У И С:
Коми Республикаса прокурорӧс медводдза вежысьлысь шыӧдчӧмсӧ могмӧдны.

Шуны федеральнӧй оланпастэчаслы паныд сувтанаӧн да ёрдлӧн решение оланпас серти вынсялан лунсянь вынтӧмӧн «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктса «а» пунктув «уна патераа керкаӧн веськӧдлӧм серти услугаяс да уджъяс кындзи да уна патераа керкаын ӧтувъя эмбур капитальнӧя дзоньталӧм кындзи» кывъясын, Коми Республикаса канму велӧдан учреждениеясын да Коми Республикаын муниципальнӧй велӧдан учреждениеясын педагогическӧй уджалысьяслы, кодъяс уджалӧны да олӧны сиктса олан пунктъясын либӧ кар нога посёлокъясын, социальнӧй отсӧг сетан пӧрадок веськӧдлӧмкӧд йитӧдын.

Шуны федеральнӧй оланпастэчаслы паныд сувтанаӧн да ёрдлӧн решение оланпас серти вынсялан лунсянь вынтӧмӧн «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пункт «олан жыр площадьлӧн урчитӧм социальнӧй норма серти» кывъясын.

«Коми Республикаын олысьяслы социальнӧй отсӧг сетӧм йылысь» 2004.11.12 лунся 55-РЗ №-а Коми Республикаса Оланпаслӧн 18 статьяса 1 (1) юкӧнлӧн 2 пункт серти да 2 статьяса 1 юкӧнлӧн 1 пунктса «а» пунктув федеральнӧй оланпастэчаслы паныд сувтанаӧн да ёрдлӧн решение оланпас серти вынсялан лунсянь вынтӧмӧн шуӧм йылысь ёрдӧн примитӧм решение йылысь юӧрсӧ индӧм юкӧнын колӧ йӧзӧдны “Республика” газетын.

Решениесӧ позьӧ обжалуйтны апелляция пӧрадок серти Россия Федерацияса Медвылыс Ёрдӧ  Коми Республикаса Медвылыс Ёрд пыр ёрдӧн помкыв решение примитан лунсянь тӧлысь чӧжӧн.

Подулалӧм решение лӧсьӧдӧма 2012 вося ӧшым тӧлысь 28 лунӧ.
Нуӧдысь ёрдысь                                                                             В. Л. Головков 

Вуджӧдіс Хазова Е. В. - 28 724 пас

